
Efni: Umsögn um frumvarp til laga um aðgerðir til að draga úr reglubyrði
atvinnulífsins og efla samkeppni, 158. mál

Ofangreint frumvarp barst sambandinu til umsagnar með tölvupósti frá 
nefndasviði Alþingis 22. nóvember 2013. Frestur til athugasemda var veittur 
til 6. desember.

Almennt um frumvarpið

Sambandið lýsir yfir ánægju með framlagningu frumvarpsins, en sambandið 
átti aðkomu að því á undirbúningsstigi. Verði frumvarpið að lögum gefur það 
fyrirheit um bætt vinnubrögð við lagasetningu og er m.a. lögð áhersla á að 
tilgangur og markmið með laga- og reglusetningu liggi Ijós fyrir í upphafi 
ásamt því að mat verði lagt á áhrif reglusetningar strax á undirbúningsstigi.

Frumvarpið er mikilvægt skref til að stuðla að meiri gæðum laga og reglna. 
Síðustu árin hafa orðið töluverðar framfarir í þessum efnum á íslandi, m.a. 
með þeirri vinnu sem fram fer hjá skrifstofu löggjafarmála í 
forsætisráðuneytinu. Skrifstofan vinnur að þróun gæðaviðmiða fyrir 
lagafrumvörp, m.a. í formi handbókar um lagasetningu sem fyrst kom út árið 
2007 og hefur stuðlað að auknu samræmi í lagasetningu með yfirlestri á 
stjórnarfrumvörpum fyriröll ráðuneyti.

Samráð við hagsmunaaðila hefur mikla þýðingu og það áhrifamatsferli sem 
frumvarpið gerir ráð fyrir stuðlar að því að leitað sé til hagsmunaaðila 
snemma í ferlinu í því skyni að fá góðar upplýsingar varðandi það 
úrlausnarefni sem er til skoðunar. Viðhorf hagsmunaaðila getur þannig verið 
mjög gagnlegt innlegg þegar velja þarf á milli leiða til þess að leysa 
fyrirliggjandi vandamál. Með frumvarpinu er sett fram skýrt verklag til að 
tryggja að allir þeir þættir sem teljast mikilvægir við undirbúning löggjafar fái 
umfjöllun í lagasetningarferlinu.

Brýnt er að huga að verklagi við setningu nýrra laga og reglna, ekki síður en 
að vinna að endurskoðun á gildandi regluverki. Hið svokallaða regluráð mun 
samkvæmt frumvarpinu einkum hafa það hlutverk að yfirfara drög að nýjum 
stjórnvaldsfyrirmælum og lagafrumvörp en gert er ráð fyrir að hægt verði að 
fela ráðinu önnur verkefni sem tengjast undirbúningi og endurskoðun 
löggjafar enda komi það ekki niður á lögbundnum verkefnum þess.

Spurningar kunna að vakna um það hvort frumvarpið muni leiða til þess að 
það verði mun tímafrekara en áður að vinna að þeim málum þar sem þörf er 
talin á reglusetningu. Fyrst skal bent á að frumvarpið gerir ráð fyrir að aukin 
áhersla verði á stefnumótun. Þá bendir sambandið á að mikilvægt er að auka 
þýðingu þingmálaskrár sem stjórntækis. Ljóst er að þingmálaskrá í núverandi 
mynd er ekki að ná tilgangi sínum. Of mörg mál eru sett á skrána og skortir á 
forgangsröðun ráðuneyta við undirbúning lagafrumvarpa. Ráðuneyti og 
Alþingi verða einnig að leggja sameiginlega áherslu á að þingmál komi 
nægilega snemma fram og að þau mál sem eru tilbúin snemma þings fái 
umfjöllun þingnefnda strax í upphafi þings. Sambandið telur líklegt að 
heildarvinnslutími frumvarpa, sem hafa skýran tilgang, muni ekki lengjast 
með frumvarpinu. Með bættara verklagi í upphafi ferlisins, greiningu á 
tilgangi, áhrifum og við samráð komi fram flestar nauðsynlegar ábendingar 
þannig að minni líkur séu á því að gera þurfi breytingar á frumvörpum í 
meðförum þingsins.

Markmið um einföldun regluverks

í aðgerðaáætlun nkisstjórnarinnar um einfaldara og skiIvirkara regluverk fyrir 
atvinnulffið kemur fram það markmið að engar nýjar íþyngjandi reglur verði 
innleiddar fyrir atvinnulífið án þess að um leið falli brott jafn veigamiklar 
kvaðir. í frumvarpinu er farin sú leið að stefna að því að taka upp kerfi til að 
fylgjast með \ hvaða átt heildaráhrif af regluverki þróast fremur en að gera það 
að skyldu varðandi hverja nýja reglu sem lögð er til að önnur jafn íþyngjandi 
falli brott. Sambandið er sammála því að fara þessa leið núna en huga má að 
því síðar hvort unnt er að taka upp fyrrnefnda stefnu. Til þess að það geti 
komið til skoðunar þarf hins vegar að Iiggja fyrir aðferð til að mæla hversu 
íþyngjandi hin nýja regla er og hversu íþyngjandi sú regla er sem falla skal 
brott.

Frumvarpið gerir ráð fyrir að sjónum sé í upphafi beint að einfaldara og 
skilvirkara regluverki fyrir atvinnulífið. Með einhverjum hætti þarf að afmarka 
verkefnið f upphafi og mikilvægt er að færast ekki of mikið í fang. Þá bendir 
sambandið á að þær kröfur sem gerðar eru með frumvarpinu um sérstakt 
verklag vegna reglna sem varða atvinnulífið eru líklegar til að leiða einnig til 
bættra vinnubragða við reglusetningu á öðrum sviðum. Verði frumvarpið að 
lögum er Ijóst að til þess að sett markmið náist þarf að leggja megináherslu á 
að efla þekkingu innan ráðuneyta á því verkefni að vinna mat á áhrifum 
reglusetningar. Skilningur og færni að því leyti er forsenda þess að mat á 
áhrifum lagasetningar verði samþætt vinnu við undirbúning laga og reglna.

Framlagning frumvarpsins er þó ekki eina skrefið í þá átt að stuðla að 
einföldun regluverks heldur vinna ráðuneytin mörg hver að 
einföldunaráætlunum innan málefnasviða sinna. Sambandið hefur í umræðu 
um einfaldara og skilvirkara regluverk lagt áherslu á mikilvægi þess við 
endurskoðun laga og stjórnvaldsfyrirmæla að aflétta íþyngjandi reglum sem 
ekki hafa skýran tilgang. Þá séu ótvírætt fjölmörg tækifæri til þess að auka 
hlut rafrænna samskipta og einfalda m.a. með þeim hætti samskipti við 
opinbera aðila vegna stofnunar fyrirtækja, leyfisumsókna og opinbers eftirlits. 
Einnig er vert að hafa í huga að einföldun ýmissa lagareglna sem

sveitarfélögum ber að fara eftir getur orðið atvinnulífinu til mikilla hagsbóta. 
Má í því sambandi m.a. nefna framkvæmd skipulags- og úrgangs- og 
hafnamála, svo fáein dæmi séu nefnd.

Sambandið hefur lagt áherslu á að einföldun regluverks feli í sér að gerðar 
verði meiri kröfur til mats á fyrirhuguðum reglum (þ.m.t. hvort reglusetning sé 
heppilegust) fremur en að fækka reglum. Með þvf að innleiða það verklag að 
gera ítarlegt mat á því úrlausnarefni sem staðið er frammi fyrir hverju sinni 
getur niðurstaðan orðið að önnur leið en reglusetning reynist fýsilegri og þar 
með fækki reglum til lengri tíma. Mat á áhrifum getur einnig leitt til þess að 
hagstæðari kostur verði fyrir valinu en ráðgert var í upphafi.

Við skoðun á því hvernig stuðla má að einföldu og skilvirku regluverki fyrir 
atvinnulífið þarf ætíð að gæta að því hvernig áform um breytingar samrýmast 
almannahagsmunum og eftir atvikum öðrum lögmætum hagsmunum. Um er 
að ræða á köflum flókið samspil sem skoða þarf hverju sinni þegar staðið er 
frammi fyrir ákveðnu úrlausnarefni. Að mati sambandsins er gott jafnvægi í 
frumvarpinu annars vegar á milli markmiða um einföldun og hins vegar 
almannahagsmuna.

Athugasemdir við einstakar greinar frumvarpsins

Heiti frumvarpsins. Að mati sambandsins er heitið ansi langt og fremur óþjált. 
Sem dæmi um önnur möguleg heiti má annars vegar nefna „Lög um 
einföldun regluverks" og hins vegar „Lög um regluráð og starfsemi þess".

í 2. mgr. 5. gr. kemur fram að regluráð taki ekki afstöðu til innleiðingar 
ákvæða á grundvelli EES-samningsins að því marki sem hún miðist við 
lágmarkskröfur. Þegar gengið er lengra í innleiðingu íþyngjandi EES-löggjafar 
en lágmarkskröfur standa til mun regluráð því geta yfirfarið hvaða rök standa 
til þess og hvort nýttur sé sá sveigjanleiki sem er í boði hverju sinni til 
aðlögunar að íslenskum aðstæðum. Sambandið telur brýnt að þetta verði haft 
í huga vegna tilhneigingar sem gætir stundum \ þá veru að nýta ekki þann 
sveigjanleika við innleiðingu EES-reglna sem mögulegur er.

Lokaorð

Sú aðferðafræði sem gert er ráð fyrir með frumvarpinu við laga- og 
reglusetningu er að mati sambandsins metnaðarfullt verkefni til að stuðla að 
betri laga- og reglusetningu hér á landi. Við gerð frumvarpsins var horft til 
reynslu nálægra ríkja af slíkri vinnu, en margar þjóðir hafa gert gangskör að 
því á síðustu árum að auka samkeppnishæfni atvinnulífs með einföldun 
regluverks. Verði frumvarpið að lögum þarf að huga vel að því hvernig 
verklag það sem frumvarpið gerir ráð fyrir verður innleitt f ráðuneytunum og 
þarf í því skyni m.a. að standa vel að fræðslu til starfsmanna stjórnarráðsins. 
Auka þarf skilning allra hlutaðeigandi á því að þegar staðið er frammi fyrir 
úrlausnarefni sem hugsanlega kallar á aðkomu hins opinbera með 
reglusetningu þá er það verkefni sem tekur tíma ef vanda skal til verka. Það 
eru hagsmunir þjóðfélagsins í heild að innleiða skilvirkari og vandaðri 
vinnubrögð við undirbúning nýrra laga og stjórnvaldsfyrirmæla.

Með vísan til alls framangreinds mælir sambandið eindregið með því að 
frumvarpið verði samþykkt.

Virðingarfyllst 
SAM BAND ÍSLENSKRA SVEITARFÉLAGA

